MOCIÓN DO BLOQUE NACIONALISTA GALEGO
ENCOL DO INVENTARIO DO PATRIMONIO HISTÓRICO-ARTÍSTICO

Mª do Carme Martínez Rodiño, Concelleira e Portavoz Municipal do Bloque Nacionalista Galego, apresenta a seguinte MOCIÓN para o seu debate e posterior aprobación, se procede, polo pleno municipal,
EXPOSICIÓN DE MOTIVOS
A dia de hoxe, o concello de Meis non conta cun inventário do seu Patrimonio Histórico-Artístico. A Equipa de Goberno agochase ante o que hai no Plan Xeral de Ordenación Municipal, PXOM, e ante o que está a facer a Mancomunidade do Salnés. Máis todo iso non abrangue con todo o que existe realmente no concello. Non o decimos só polos petroglifos ou mamoas que non aparecen senon tamén porque un Inventario do noso Patrimonio ten que contar cos camiños históricos, o patrimonio etnográfico: Piornos, fontes, lavadoiros, muiños, leiras, cruceiros, cruces con máis de 100 anos de antigüedade e construccións singulares como o antigo concello de Meis na parroquia de San Salvador ou as escolas unitarias.

O Grupo de Goberno a sabendas disto encargou a unha veciña de Meis este traballo, máis a desídia e o pouco interese que ten o Partido Popular por este tema fixo que despois de 6 anos non teñamos absolutamente nada. O goberno municipal descoñecia no último Pleno cal era a situación do traballo encargado. 

Esta non é a única razón de que actualmente non exista un inventario, senon hai que engadir que as cousas non se fan dese xeito. Un traballo desa magnitude non se pode encargar a unha persoa que o fai de forma desinteresada senon que debe ser realizado por institucións públicas con coñecimento sobre a materia como o Museo de Pontevedra ou o Servizo de Patrimonio da Consellería de Cultura. 

O BNG ten consultado con técnicos nesta materia e nos confirman que un traballo destas características require como mínimo un equipo de dúas persoas con coñecementos na materia que necesitarían dun tempo mínimo dun ano para facer o traballo de campo e un tempo mínimo dun ano para a elaboración do inventario xa que ademais do traballo de campo e necesaria a investigación en arquivos, bibliotecas, etc para que os elementos catalogados conten cunha base documental que acredite o seu interese histórico, artístico ou etnográfico.

Un inventario así ademais debe ser realizado por persoas sen tendencias partidistas para evitar que determinados elementos non sexan catalogados para favorecer intereses especulativos.

A importancia que ten para Meis en xeral e para o BNG en particular é que sen este inventario non se poden realizar proxectos de dinamización turística, ademáis de ser tido en conta para as concesións de licencias urbanísticas ou para solicitar á Consellaria de Cultura e á Deputación a elaboración de Plans de protección, recuperación, habilitación, sinalicación, etc non só do patrimonio senon do contorno.

Ainda temos unha posibilidade para que as cousas non se fagan lentas, mal e arrastro e que o Goberno Municipal de Meis amose que non ten un nulo interese pola preservación do patrimonio histórico – artístico.
Por todo isto, o Bloque Nacionalista Galego,

SOLICITA

Que o Pleno da Corporación inste ao Goberno Municipal de Meis a iniciar os trámites para que Patrimonio ou o Museo de Pontevedra faga o Inventario do Patrimonio Histórico-Artístico do Concello de Meis.
No Mosteiro, Meis, a 22 de Febreiro de 2005

Asdo: Mª do Carme Martinez Rodino

-Portavoz do G M do BNG en Meis-

